Xətayinin sufizmə baxışı... 
  Azərbaycanın görkəmli şahı və şairi Şah İsmayıl Səfəvi 17 iyun(iyul) 1487-ci ildə Ərdəbildə anadan olmuşdur. Onun uşaqlıq və gənclik illəri çox keşmə-keşli olsa da 14 yaşında böyük imperiyanın əsasını qoymuşdur. O ,gənc yaşlarında din fəlsəfəsini, sufizmi, şiəliyi eləcə də hürufizmi öyrənmiş, əruz və heca vəznlərində türk, ərəb, habelə fars dillərində əsərlər yazmışdır.

Xətayinin şeirlərinin təhlilatı:
  Şah İsmayıl Səfəvi əqidə baxımından İslamın şiəlik məzhəbinə(12 imamilik) aid olmasına baxmayaraq, şeiriyyatında sufizmdən istifadə etmişdir.

Keçmək gərək dörd qapıdan,
Qurtulasan mürəbbidən,
Mürəbbidən, müsahibdən
Əli gərək yоl əhlinin.

  Bu şeir formaca gəraylı, ölçüsünə görə heca vəznindədir. Birinci misradakı “dörd qapıdan” sözü sufizmdəki 4 pillədən bəhs edir. Belə ki, həmin o 4 pillə Şəriət, Təriqət, Həqiqət və Mərifətdir. Sufilər şəriət bölməsindən Təriqətə doğru irəlilədikdə, artıq şəriət onlara vacib olmur. Ən üstün pillə həqiqətdir. Həqiqət mərtəbəsinə çatdıqda artıq sufi ariflik səviyyəsinə çatır. Mərifət isə həqiqət pilləsinin bir qoludur ki, mürşidlər və övliyalar bu pillədən keçir. Şeirdəki son 3 misra isə bizim subyektiv fikrimizə görə Xətayi qeyd edir ki, mürəbbidən yəni bu dörd pillədən keşib Hz. Əlinin yolunda irəliləyib Allahın dərgahına qovuşmaq lazımdır. Şiəlik İslamında “Məad” anlayışı vardır ki, bu anlayış axirət həyatını, eləcə də cənnət və cəhənnəmi əhatə edir. Düzdür, sufilərin etiqadında cənnət və cəhənnəm məsələsi yoxdur. Onlara görə bir sufi vəfat edərsə, Allahın dərgahına qalxar və orda Allahın nuruna qarışıb əriyər. Təsəvvüf əhli bu Allahda əriməyə Fəna-fənafillah deyirlər. Belə ki, onlara görə Fəna-fənafillaha doğru gedən yol, həqiqi eşq yoludur ki,xoşbəxtlik həmin o yoldadır. Qeyd etmək lazımdır ki, sufilərin qəbul etdiyi məhəbbətin hədəf və istiqaməti olduğu üçün eşq fiziki baxımdan vektoriyal kəmiyyət(skaliyar olmayan) hesab olunur. Fəqət, Şah İsmayıl Xətayi etiqad cəhətdən şiə olduğu üçün, Şiəlik Üsuliddinində “Məad” (axirət, cənnət və cəhənnəm) məfhumu vardır. Məad ərəb sözüdür, mənası yenidən qayıtma deməkdir. Sözün mənasına diqqət edək! Yenidən qayıtma dedikdə yəni ixtiyari insan haçansa(doğulmazdan öncə), Allahın dərgahında(ruhlar aləmində) olub ki, yenidən Allahın dərgahına qayıdacaqdır. Düzdür, Xətayinin külliyyatı vəhtədül-vicud(panteizm) prinsipinə əsaslanır, lakin şairin öz etiqadı-dünya görüşü şiəlik(cəfərilik) hesab olunurdu. 

Nümunə:
Əli bəhri-həqiqətdir, yəqin bil Həyati-cavidani mötəbərdir.
Vilayət* bəhrinə yol bulmuyanlar Gözü ə’mavü əhməq, bixəbərdir.
   
  *Vilayət sözü islam dinində “İmamət” mənasını kəsb edir
 


Sufizm predimetini əxz edən şeirini təhlil edək:

Yer yox ikən, göy yox ikən, ta əzəldən var idim
Gövhəri yekdanəsindən irəli pərgar idim.

Qəzəlin birinci misrasının təhlilini hər fəlsəfi cərəyanda vermək olar. Lakin, biz iki fəlsəfi cərəyandan istifadə edəcəyik. Hürufizm(Sufizm) və Spiritualizm(ruh fəlsəfəsi). 

  İslam dinindəki ruh fəlsəfəsinə görə insan yaranmamışdan öncə onun ruhu əvvəldən yaranır. Və ruhlar aləmində yaşayır. İnsandakı “mən” anlayışı da məhz ruhun mədaxilindədir. Belə ki, mən anlayışı insanın kimliyini, dinini, imanını, vicdanını, şüurunu və.s mücərrəd hisləri əhatə edir. Həmin o mücərrəd hislər də məhz ruhun daxilindədir. Necə ki, ürək, böyrək, beyin və.s orqanlar insanın bədənindədirsə, mücərrəd hisslərimiz də ruhdadır. İnsan öldüyü zaman o öz kimliyini, dinini, imanını ifadə edə bilməz. Yalnız diri olduğu zaman ifadə edir. Burdan da anlaşılır ki, insanı insan edən, məhz ruhdur(və ya enerjidir) . Əlavə fakt olaraq qeyd edək ki, yapon Aikido fəlsəfəsində ruh enerji olaraq qəbul edilir. Belə ki, 合気道.bu ifadədə “Ki” heroqlifi ruh və enerji mənasındadır. Xətayi də islam fəlsəfəsinə görə bir ruhun bütün məxluqatdan öncə xəlq olduğunu qeyd edir.
Misranın hürufi-sufi təhlilinə gəldikdə isə Xətayi burda Allahın qədim olduğunu vurğulayır. Qeyd etmək lazımdır ki, İslam dinində  covşəni-kəbr duasında Allahın 1001 adının içində “Qədim” adının da olduğu qeyd edilir. Şair burda “mən qədiməm”, “mən əzəldən var idim” dedikdə, sözün batini mənasına görə Allahın bütün məxluqatdan öncə var olduğunu yazır. Qədim Yunan filosofu Platona görə də Tanrı bəsit, sadə və qədim varlıqdır. Qeyd edək ki, Allahın bəsit olmasını Qurani-Kərimin İxlas surəsində müşahidə edirik. Ayədə buyrulur:
 بِسْمِ اللَّهِ الرَّحْمَٰنِ الرَّحِيمِ قُلْ هُوَ اللَّهُ أَحَدٌ 
Mənası budur ki, De Allah bəsit və təkdir. Belə ki, təfsirçilərin fikrincə, ayədəki “əhəd” sözü vahid yəni tək mənasında deyil, bəsit mənasında işlənilir. Yəni, Platon fəlsəfəsində də göstərildiyi kimi Allah mürəkkəb yox, bəsit varlıq hesab olunur. 

Əlavə məlumat :
  Dini aspektdən nəzər yetirdikdə hər insan müqəddəs olaraq xəlq olunmuşdur. Çünki, insanın ruhunun zatı, Allahın ruhunun bir hissəsindəndir. Belə ki, Allah ilk insanı (Adəmi) yaratdıqda, ona öz ruhundan üfləmişdir. İnsanlar da Adəmin(ə) övladları olduğu üçün hərkəsin bədənində Allahın ruhununun bir hissəsi vardır. Hürufilərin təliminə nəzər yetirdikdə görürük ki, onlar “mən Rəhmanam”, “mən sığmazam”, “mən qədiməm” dedikdə özlərini Allah olaraq nəzərdə tutmurlar. Sətiraltı məna olaraq “mən Allahın nişanəsiyəm” fikrini çatdırmaq istəyirlər. Həqiqətən də insanda Allahın nişanələri vardır. Qeyd etdiyimiz kimi ruhumuz Allahın ruhundandır. Məhz həmin o ruh Allahın nişanəsidir. Bir digər nişanə də insanın əlinin içində gizlənmişdir. Belə ki, sağ və sol ovuclarımıza nəzər yetirsək, görərik ki, ərəb qrafikası ilə 81 və 18 rəqəmləri yazılmışdır. Bu rəqəmləri topladıqda Allahın 99 adını, çıxdıqda isə Məhəmməd peyğəmbər (s) və Hz. Əlinin (ə) vəfat yaşlarını müəyyən edə bilirik. Digər nişanənin biri də insanın barmaq və oynaqlarındadır. İnsanın bir əlində 5 barmaq və 14 oynaq vardır. Həmin o 5 rəqəmi Əhli-Beytə (ə), 14 rəqəmi isə 14 məsuma(ə) işarədir. İnsan özünün necə üstün varlıq olduğunu dərk etməli və özünü bu üstünlüyə (nişanələrə) layiq bilməlidir. Məhz fransız marifçisi Franksis Volter də qeyd edir ki, Əgər Allah insanı özünə bənzər şəkildə yaratdısa, insan da ona haqqını eyni cür ödəməlidir.

Haşiyə-Hürufizm barədə görüşümüz:
  Biri var mən “bu”yam, biri də var mən” heçkiməm” . Zahirən iki bir-birinə zidd fikir, batində eyni məna kəsb edir. Belə ki, mən “bu”yam demək hürufizmə görə mən Allah(am) nişanəsiyəm deməkdir. Mən” heçkiməm” fikri də həmçinin eyni məna ifadə edir, anlamı budur ki, Allah olan yerdə mən heçkiməm, mən də Allahın nişanəsiyəm mənasına gəlir. Əlavə məlumat olaraq qeyd edək ki, Hürufizmdəki “Gənci-nihan” ətrini bu qəzəldə də duymaq olur. Belə ki, bu məfhuma görə Allah çox gizlin bir xəzinə idi ki, özünü aşikar etmək istəmişdir. Elə ona görə də insanı yaratmışdır.  


Sufizmdə, eləcə də Xətayinin təfəkküründə əxlaq anlayışı çox dərindir. Əxlaq İnsanın mənəvi keyfiyyətini, əhvali-ruhiyyəsini müəyyən edən etik normalardır. 

Xətayiyə görə bu normalar belədir:

Sufi isən alıb satma
Halalına haram qatma
Yolun əyrisinə getmə
Doğru yola nəzər eylə

  Bu şeir heca vəznində, Gəraylı janrındadır. Şeirdə sufilərə xitab edərək buyrulur ki, sufi olan şəxs haram alıb, haram satmaz, eləcə də öz halal malına haram qatmaz. III və IV misralarda da sufilərə deyilir ki, bu haqq yoldan heç bir vəclə dönmək olmaz, yalnız doğru yolda irəliləyib, Allahın nurani dərgahına qovuşmalıyıq. 
 Sufilər adətən tərki-dünya olub Allaha ibarət etməyi sevirlər. Onlar dünya malına, dünya həyatına həris deyillər. Onların hər bir əməli zöhdə əsaslanır. Fikrimizcə, sufilər bu əməli İmam Səccaddan(ə) götürmüşdürlər. Çünki, o həzrət buyurur ki, “Allahın kitabına görə zöhd odur ki, əlindən çıxdığın dünya malına görə heyfislənməyəsən, əldə etdiyinə görə də sevinməyəsən”.  Sufilərə görə əsl pak insan günah işlərdən uzaq duran, Allah aşiqi olan və bütün heyvani-şəhvət hislərini tərk edən birisidir. Onların fikrincə, bu günah işlər nə qədər şirin olsa da insana ziyanlıdır və onu uçuruma aparır. İohan Volfhanq Göte də günah barədə qeyd edir ki, “Günahlar qadağan olduğu üçün ziyan deyil. Ziyan verdiyi üçün qadağandır!” 


Qeyd:
Fikrimizcə, məsələyə spritual nöqteyi-nəzərdən yanaşsaq belə bir nəticə əldə edərik: insan bədəninin həzz aldığı məfhumlar (yemək, yatmaq, cinsi əlaqə və.s) ruha əziyyət verdiyi kimi, ruhun həzz aldığı məfhumlar( namaz, oruc və.s) da bədənə xoş təsir bağışlamır. 

 Xətai öz nəsihətnaməsində, habelə müxtəlif şeirlərində insanları namaza, sədəqəyə, insanlığa səsləmiş və Allaha iman gətirib yaxşı işlər görməyi məsləhət bilmişdir. 


Kimin ki, оlmasa üzrü niyazi, 
Qəbul оlmaz niyazi, həm nəmazi.

Nümunədən də göründüyü kimi Xətai şeirdə “bağışlanmaq yalvarışları ilə namazların qəbul olması” fikrini irəli sürür. Belə ki, İslam dininə görə bir insan tövbə edib bağışlansa, onun ibadətləri qəbul olar. Əks halda tövbə etmədən ibadət etsə(məsələn iftarını haram mal ilə açsa) , ibadətlərinin qəbul olma ehtimalı çox aşağıdır. Məhz ona görə də hədisi-şəriflərdə buyurulur ki, dua etməzdən öncə tövbə edin ki, dualarınızı saf qəlblə Allahdan istəyərsiniz. Qeyd edək ki, namaz elə özü insanları pisliklərdən və çirkin əməllərdən uzaq tutur. Bu fikrin təstiqini Qurani-Kərimin Ənkəbut surəsi 45-ci ayəsində görə bilərik. 
اتْلُ مَا أُوحِيَ إِلَيْكَ مِنَ الْكِتَابِ وَأَقِمِ الصَّلَاةَ ۖ إِنَّ الصَّلَاةَ تَنْهَىٰ عَنِ الْفَحْشَاءِ وَالْمُنْكَرِ ۗ وَلَذِكْرُ اللَّهِ أَكْبَرُ ۗ وَاللَّهُ يَعْلَمُ مَا تَصْنَعُونَ
Bu kitabdan sənə vəhy olunanı oxu və namaz qıl. Çünki, namaz (insanı) böyük günahlardan, (şəriətdə və əqldə) xoşagəlməz hallardan çəkindirir. Əlbəttə, insanın Allahı yad etməsi və Allahın insanı yad etməsi daha böyükdür. Allah nə etdiyinizi bilir. (Ənkəbut 45)

 Ayəndə önə çıxan fikir budur ki, - namaz çirkinliklərdən uzaq tutur. Adətən Materializm cərəyanı ayədəki bu fikirə şəkk-şübhə ilə yanaşır. Halbuki, biz bu fikirə əxlaq konsepsiyasından yanaşsaq doğruluğunu təstiq edərik. Belə ki, namaz qılan bir şəxs, əxlaqa zidd olan əməlləri(söyüş, zina, içki içib piyan olmaq və.s) yerinə yetirməz. Onu da qeyd edək ki, namaz qılan bir şəxs “dəstəmaz”məsələsinə görə üst-başını və paltarlarını təmiz saxlamalı, ayaqyoluna daxil olarkən isə şəriət qanunları çərçivəsində öz işini görməli və paltarlarına murdar dəyməməlidir.*. Məhz bu məsələlərə görə də namaz insanı çirkin əməllərdən çəkindirir. Ötən yazılarımızın birində qeyd etdiyimiz kimi insanın ibadət etməsinin səbəbi öz nəfsani istəklərini tərk edib, kamil əxlaqa yiyələnməsidir. Çünki, əxlaqla nəfs ziddiyyət təşkil edir,ibadət isə nəfsə hökm edir, deməli ibadət özü əxlaqı kamilləşdirir. 

  
Haşiyə :
  Yasin surəsinə nəzər yetirək. Təfsirçilərə görə surənin I ayəsindəki “Yasin” sözü ey pak olan insan mənasını verir. “Ya sözü” ey xitabıdır, “sin” hərfi isə insan deməkdir. İnsan sözündə də “sin” hərfindən istifadə edilir. Belə ki, alimlərin fikrincə, insandakı “in” birləşməsi nəmlik,mənfilik və ya ana əzəli, “an” isə müsbətlik,ata və quruluq mənasına gəlir. Sözün ortasındakı “sin” hərfi isə əsl pak insan(adam) sözünün mənasını verir. İslam dininə görə də əsl pak “sin” yəni haqq insan da Məhəmməd peyğəmbərdir. Fikrimizcə, Məhz, bəzi sufi təriqətlərinə görə də ideal insan Hz. Məhəmməddir. Qeyd etmək lazımdır ki, ərəb dilindəki “sin” hərfi professor əski türkcədə “ş” hərfidir. Yəni, türkcədə əsl insan (sin) sözü ş səsidir. Məsələn, qədim türkcədə insan sözünün tərcüməsi “kişi” deməkdir. Qeyd edək ki, qaraşın, sarışın sözlərinin mənası qara və ya sarı olan insanlar mənasını verir. Bu sözlərdəki “ş” hərfi əsl, pak insan yəni “sin” hərfindəki mənanı ifadə edir. 

  Avropa fəlsəfəsində də əxlaq anlayışı ilə sufizmdəki əxlaqın oxşarlıqları çoxdur. Lakin, ən əsas fərq budur ki, Emmanuel Kanta görə əxlaqın pik həddinə çatmaq üçün axirət dünyasında yaşamalıyıq. Sufilər isə axirət dünyasını yox, Allahın dərgahında əriməyi qəbul edirlər. Azərbaycanlı fəlsəfə alimi Mail Yaqubun “Din fəlsəfəsi” əsərinə nəzər yetirək. Həmin kitabdakı məlumatları ümumi formada belə qeyd etmişik. Belə ki, ideal insan üçün xoşbəxtilk, əxlaq və elm pik həddə olmalıdır. Sözügedən məfhumlar isə maddi dünyada(yəni hal-hazırki dünyada) yox, Axirət dünyasında mövcuddur. Çünki, xoşbəxtlik bu dünyada problemlərə, eləcə də bədbəxtliyə cevrilir, əxlaq isə yerini nəfsani istəklərə buraxır, kamil elmə sahib olmaq üçün də məntiqin 3 nəzəri elementi imkan vermir. Ümumiyətlə, bu dünya məhdud aləm olduğu üçün insan kamil bilik səviyyəsinə, sonsuz xoşbəxtliyə və əxlaqın pik həddinə çata bilməz. Bu problemlərin aradan qalxdığı sonsuz (məhdud olmayan) bir aləm lazımdır ki, insan kamilliyə çatsın. Emmanuel Kant qeyd edir ki, "əgər əxlaqı qəbul ediriksə, deməli yaxşı işlərin ən uca zirvəsinə çatmaq üçün çalışmalıyıq bu əxlaqda tələb olunur." Məhz, həmin zirvə də axirət dünyasıdır.

